
Cianzendo a m'ordinò, che ro tettin

Dâ mi te faççe, e assæ lunxi allevâ.

E faççendo lamente senza fin

L'urtima votta ancon te vœu baxâ;

Pœu repensando sciù ro tò destin,

No lasciava zœu moæ de sospirâ:

A disse infin. Segnô, che tutto seì

E l'interno dro cœu tutto poeì veì.

Se ro mæ cœu l'è puro, e che ve poære

Dra mæ fede ro Ræ pœu stâne quêto:

Per mì za no ve prego, Eterno Poære,

Che dre pecchæ n'ho fæto per despéto,

Sarvæme questa figgia, a chi sò moære

Nega per fin ro læte dro sò pêto.

Dra mæ sola onestæ se faççe spêgio,

E in ra fortuña dæghe ro sò mêgio.

O gran ZORZO ti, che ra garzoña

Ti hæ levaoù da ri morxi dro serpente;

Se ho aççeiso canderette a ra to Ancoña,

E se mai t'ho porzûo quarche presente,

Fatte sò scuddo con ra to persoña,

E fa, che all'occaxion lê ben ro sente,

Sì a disse, e ro dorô chi ra feriva

A fe restâ lì smorta, e semiviva.

Mi cianzendo de fœura intr'un çestin

De fœugge, e scioî coværta te porteì,

T'ascosi da ri amixi, e a ri vexin,

Ni manco ro sospetto ne lascieì.

Me n'andeì sconosciûo, e per camin, 

Intr'un bosco assæ denso m'incontreì,

E veddo, che uña tigre a se m'appoggia,

Che me feççe vegnî ra scagaboggia.

Monteì fito sciù 'n ærboro, e sciù l'ærba

Te lascieì sola pe ra mæ gran poîra.

Vêgne ro gran bestion, e ra superba

Testa sbattendo te piggiò de mira,

Ma mitigando pœu ra vista acerba,

Con fâte attorno gnottore se gira,

Poi s'avvixiña addaxo, e te fa vezzi

E mentre lê te lecca l'accarezzi.

E burlattando seigo a ro sò muso

Ra tenera tò man segura stendi:

Te mostra ro tettin, e apponto all'uso

D'uña mamma s'asquatta, e ti l'intendi;

Ma mentre de lasciù miro confuso

Tutti questi miracori stupendi,

Ra tigre che te vedde dro sò læte

Ben saola, se ne va pe re sò træte.

Câro subbito in terra, e ro viaggio

Mæsmo repiggio con portate in braçço.

E misso casa infin intr'un Vilaggio,

Ben d'arrescoso lì allevâ te façço.

Ghe steì, fin che ro Sô con ro sò raggio

Compì doggio ro corso, e ti ro passo

No saveivi ancon fâ senza piccaggia,

E parlavi barbotto da tartaggia.

